
Sadguru Shri Tyagabrahma Bhujangaprayata Stotram

ಸದ್ಗುರುಶ್ರೀತ್ಯಾಗಬ್ರಹ್ಮಭುಜಂಗಪ್ರಯಾತಸ್ತೋತ್ರಮ್

ಓಂ
। ಶ್ರೀರಾಮಜಯಮ್ ।
। ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ।
ಅಥ ಭುಜಂಗಪ್ರಯಾತಸ್ತೋತ್ರಮ್ ।
ಯತಿತ್ಯಾಗರಾಜೇಂದ್ರಸಂಗೀತಗೀತಂ ಸದಾ ತೇನ ಭಕ್ತ್ಯಾಭಿಸನ್ನೂತರಾಮಮ್ ।
ನುತಿಶ್ರೇಷ್ಠಸತ್ಕೀರ್ತಿಸತ್ಕೀರ್ತನೌಘಂ ಸದಾರಾಮಚಂದ್ರಂ ಸಭವ್ಯಂ ಭಜೇಹಮ್ ॥ ೧॥
ಭಜೇ ತ್ಯಾಗರಾಜಂಯತೀಂದ್ರಂ ಭಜೇಹಂ ಭಜೇ ರಾಮಚಂದ್ರೈಕಭಕ್ತಾಗ್ರಗಣ್ಯಮ್ ।
ಭಜೇ ನಾದರಾಜಂ ಸುವರ್ಗಾಪವರ್ಗಂ ಭಜೇ ಶಂಕರಂ ಸದ್ಗುರುಂ ತಂ ಭಜೇಹಮ್ ॥ ೨॥
ಪರಬ್ರಹ್ಮಗುಣ್ಯಸ್ವರೂಪಪ್ರಗೀತಂ ಪರಬ್ರಹ್ಮನೈರ್ಗುಣ್ಯತತ್ತ್ವಪ್ರಬೋಧಮ್ ।
ಪರಬ್ರಹ್ಮಲೀನಂ ಪರಾತ್ಮಾನುಭೂತಂ ಪರಬ್ರಹ್ಮರೂಪಂ ಗುರುಂ ತಂ ಭಜೇಹಮ್ ॥ ೩॥
ಪರಬ್ರಹ್ಮನಾದಪ್ರಪೂಜಂ ಸುತೇಜಂ ಪರಾರ್ಥೇತಿಸಂಗೀತಯೋಗಪ್ರಶಂಸಮ್ ।
ಸುನಾದಾರ್ಚಿತಾನಂದತೇಜಸ್ಸ್ವರೂಪಂ ಸುನಾದಸ್ವರೂಪಂ ಗುರುಬ್ರಹ್ಮರೂಪಮ್ ॥ ೪॥
ಸುರಾಗಸ್ವರಾನಾದಸಂಗೀತರೂಪಂ ಸುಧಾಸಾರಸಪ್ತಸ್ವರಾಲಾಸ್ಯಗಾನಮ್ ।
ಸುಮಾಧುರ್ಯವಾಣೀರವಾಹೂತರಾಮಂ ಸರಾಗಂ ಭಜೇಹಂ ಗುರುತ್ಯಾಗರಾಜಮ್ ॥ ೫॥
ಪದಾಂಭೋಜಮಂಜೀರಶಿಂಜತ್ಸುನಾದಂ ಕರಾಂಭೋರುಹಾನಾದಸತ್ತಾಲಭೇದಮ್ ।
ರಣತ್ತುಂಬರಾನಾದಸಁಲ್ಲೀನಕಂಠಂಝಣತ್ಕಾರಘಂಟಾಸುನಾದಾಭಿವರ್ಷಮ್ ॥ ೬॥
ಸದಾಹ್ರೀಂಕರಾನುಸ್ವರಶ್ರೋತ್ರಲೀನಂ ಸದಾತ್ಮಾನುಭೂತಿಪ್ರವಾಹೇ ನಿಮಗ್ನಮ್ ।
ಸದಾನಾಮಸಂಕೀರ್ತನಾನಂದಯೋಗಂ ಸದಾ ಸದ್ಗುರುತ್ಯಾಗರಾಜಂ ಭಜೇಹಮ್ ॥ ೭॥
ಸದಾರಾಮರಾಮೇತಿನಾಮಪ್ರಗೀತಂ ಸದಾನಾಮಸತ್ಸಾರಪಾನಪ್ರಮಾದಮ್ ।
ಸದಾರಾಗತಾಲಾಭಿಲೀನಪ್ರಭಾವಂ ಸದಾ ತಂ ಭಜೇಹಂ ಮದಾತ್ಮಪ್ರಬೋಧಮ್ ॥ ೮॥
ಮುಖಶ್ರೀಕರಜ್ವಾಲಸಜ್ಜ್ಞಾನತೇಜಂ ಸುದೀಪ್ರಾತಿಕಾರುಣ್ಯನೇತ್ರೋಪಸಾಂತ್ವಮ್ ।
ಸುಮಾಧುರ್ಯವಾಚಾಭಿಷಂಗಾಭಿರಾಮಂ ಮಮೋದ್ಧಾರಣಂ ಸದ್ಗುರುಂ ತಂ ಭಜೇಹಮ್ ॥ ೯॥
ಸುಖಾರಾಮಮಾರಾಮನಾಮಾಭಿಜಪ್ಯಂ ಲಸತ್ಕೋಟಿಕೋಟೀಶನಾಮಾಂಶುಜಿಹ್ವಮ್ ।

ಉರೋಭಾಸಭಾಸಂತರಾಮಸ್ವರೂಪಂ ಹರಿಸ್ಮಾರಕಂ ಸದ್ಗುರುಂ ತಂ ಭಜೇಹಮ್ ॥ ೧೦॥
ಪದಾಶ್ಲಿಷ್ಟಭಕ್ತಾಶರಣ್ಯಂ ವರೇಣ್ಯಂ ಕರಾಲಂಬನೀತಾನುಷಕ್ತೋಪದೇಶಮ್ ।
ಸ್ವರಾಲೀನಸಂಗೀತವಿದ್ಯಾಪ್ರವೇಶಂ ಮದಾಲಂಬನಂ ಸದ್ಗುರುಂ ತಂ ಪ್ರಪದ್ಯೇ॥ ೧೧॥
ಸುಸಪ್ತಸ್ವರಾನಂದವಿದ್ಯಾತಿದೈವಂ ಅನುಪ್ರಾಸಸುಪ್ರಾಸಸಂಭಾಸಕಾವ್ಯಮ್ ।
ರುಚಿಸ್ಫೂರ್ತಿಸದ್ಭಕ್ತಿಕೃತ್ಯೌಘಕಾರಂ ಸಸಂಗೀತರಾಜಂ ಗುರುಂ ತಂ ಭಜೇಹಮ್ ॥ ೧೨॥
ಸದಾರಾಮಸದ್ಧ್ಯಾನಸಂಗೀತಲೋಲಂ ಸಮಾಧಿಸ್ಥಸಂಗೀತವಾಗ್ಗೇಯಕಾರಮ್ ।
ಮಹಾಪುಣ್ಯಗಂಗಾಭಿವರ್ಷಾಭಿವಾಚಂ ಮಹಾಂತಂ ಗುರುಂ ತಂ ಸದಾಹಂ ಭಜೇಹಮ್ ॥ ೧೩॥
ವರಧ್ಯಾನಗಂಗಾಮಹಾಸ್ನಾನಭಾಗ್ಯಂ ಕೃತಿಸ್ಯಂದಸತ್ಸಾರಸಂಗೀತಭೋಗ್ಯಮ್ ।
ಸುಧಾಸ್ಯಂದಸತ್ಕೀರ್ತನಾಗೀತವೃಂದಂ ಮದಾಚಾರ್ಯವೃಂದಾರಕಂ ತಂ ಭಜೇಹಮ್ ॥ ೧೪॥
ಸುಸಂಗೀತಸಾಮ್ರಾಜ್ಯಚಕ್ರಾಧಿಪತ್ಯಂ ಲಸದ್ರಾಮಚಂದ್ರಾಭಿರಾಮಾಪ್ತಗಾನಮ್ ।
ಸಹರ್ಷಾತಿರೋಮಾಂಚನಾನಂದಗೇಯಂ ಸಭಾವಂ ಭಜೇ ಸದ್ಗುರುತ್ಯಾಗರಾಜಮ್ ॥ ೧೫॥
ನದತ್ತಾರಕಶ್ರೀರಮಾರಾಮಮಂತ್ರಂ ಲಸತ್ಕೀರ್ತನಾಸಾರವೇದಾರ್ಥಸಾರಮ್ ।
ಹಿತಪ್ರೇರ್ಯಮಾಣೋಪದೇಶಪ್ರಸಾರಂ ಸದಾ ಸದ್ಗುರುತ್ಯಾಗರಾಜಂ ಭಜೇಹಮ್ ॥ ೧೬॥
ಪರಾನಂದಸಾರಾಮಮಂತ್ರೋಪದೇಶಂ ಸದಾನಂದಸಂಗೀತತತ್ತ್ವೋಪದೇಶಮ್ ।
ಸುರಾನಂದಗಂಗಾಸುಗಾನಪ್ರವಾಹಂ ವರಾನಂದಕಂದಂ ಗುರುಂ ತಂ ಭಜೇಹಮ್ ॥ ೧೭॥
ಭವಾಪೋಹಸಂಗೀತಗಂಗಾಪ್ರವಾಹಂ ಸುಮಾಂಗಲ್ಯಸಂಗೀತಸಿದ್ಧಿಪ್ರದಾನಮ್ ।
ಚಿರಸ್ಥಾಯಿಸತ್ಕೀರ್ತನಾಭಾಸರೂಪಂ ಮದಾಚಾರ್ಯವರ್ಯಂ ಸದಾಹಂ ಭಜೇಹಮ್ ॥ ೧೮॥
ಚಿದಾಭಾಸಸಜ್ಜ್ಞಾನಸಂಗೀತಬೋಧಂ ಸತಾಲಸ್ವರಾನಂದಗಾಂಭೀರ್ಯರಾಗಮ್ ।
ಸಲಾಲಿತ್ಯಮಾಧುರ್ಯಶೈಲೀಗಭೀರಂ ಚಿದಾಕಾಶದೀಪಂ ಭಜೇ ಸದ್ಗುರುಂ ತಮ್ ॥ ೧೯॥
ಸದಾಪೂತಸತ್ಯಸ್ವರೂಪಪ್ರಕಾಶಂ ತಮೋಗುಣ್ಯನಿದ್ರಾರಿಭಾಸಪ್ರಕಾಶಮ್ ।
ರಜಸ್ತಾಮಸಾಪೋಹಸತ್ತ್ವಪ್ರಕಾಶಂ ಭಜೇ ಸದ್ಗುರುಂ ತಂ ಮದಂತಃಪ್ರಕಾಶಮ್ ॥ ೨೦॥
ಭುಜಂಗಪ್ರಭಾಸಪ್ರಭಾತಪ್ರಗೀತಂ ಭುಜಂಗಪ್ರಶಾಯಿಪ್ರಶಾಂತಪ್ರಗೇಯಮ್ ।
ಭುಜಂಗಪ್ರಯಾತಸ್ತುತಿಸ್ತೋಮನಾಥಂ ಭಜೇ ಸದ್ಗುರುತ್ಯಾಗರಾಜಂ ಭಜೇಹಮ್ ॥ ೨೧॥
ಭುಜಂಗಪ್ರಯಾತಪ್ರಗೀತಪ್ರಮೋದಂ ಭುಜಂಗಪ್ರಯಾತಸ್ವಗೀತಪ್ರಭಾವಮ್ ।
ಭುಜಂಗಪ್ರಯಾತಪ್ರಗಾತೃಸ್ವಲೀನಂ ಭಜೇಹಂ ಮದಂತಃ ಸುಲೀನಂ ಗುರುಂ ತಮ್ ॥ ೨೨॥
ಗುರುತ್ಯಾಗರಾಜೇಂದ್ರಭಕ್ತಿಪ್ರಗೀತಂ ವರಾಹ್ಲಾದಸಂಗೀತಸದ್ಮಪ್ರಣೀತಮ್ ।
ಸುಪುಷ್ಪೋಪಹಾರಂ ಚ ತಥ್ಯೋಪಚಾರಂ ಗುರೋರಂಘ್ರಿಪದ್ಮೇ ಸಮರ್ಪ್ಯಂ ಸುಭದ್ರಮ್ ॥ ೨೩॥

ಸುಭದ್ರಂ ಗುರುತ್ಯಾಗರಾಜಾಯ ಗಾಯ ಸುಭದ್ರಂ ಸುಸಂಗೀತಪಾಥೋಧಿಚಾಯ।
ಸುಭದ್ರಂ ಗಗಂಗಾಪ್ರವಾಹಾಯ ಹಾಯ ಸುಭದ್ರಂ ಸುಮಾಂಗಲ್ಯದಾತ್ರೇ ಸುಭದ್ರಮ್ ॥ ೨೪॥
ಓಂ
ಶುಭಮಸ್ತು ।

